
Қазақстанның болашағы – қазақ тілінде 

Мемлекеттік тіл егемен еліміздің негізгі рәміздерінің бірі.  

Кез келген өркениетті елдің өзінің рәміздері, 

 шекарасы болатыны секілді  

мемлекеттік тілі де болады. 

Мемлекеттік тіл тәуелсіздігіміздің жырын жырлап, бұғанасын 

қатайтты. «Ұлттың сақталуына да, жоғауына да себеп болатын 

нәрсенің ең қуаттысы – тіл» деген Ахмет Байтұрсыновтың қасиетті 

қағидасына сүйенсек, Ата заң аясында бақ-берекетіміздің сақталып 

отырғаны тіл саясатын да дұрыс жүргізудің жемісі екені анық. Тіл – 

халық қазынасы, ұлттың жаны. Тілдің мәселесі – ұлттың мәселесі. 

Мерейін асыратын да, құтын қашыратын да өзіміз. Отбасы өзіміз 

де, тәрбие тілден басталады дейді. Тіл меңгеруде ата-ана мен білім 

ұяларының рөлі ерекше екенін, әр отбасы бесіктен бастап балаға 

қазақ тілін үйретуді қолға алу басты мақсат. «Ана тілін білмеген, 

анасын да сыйламас» демекші өз ана тілін білмеген жаннан, анасын 

сыйлайтын жанның шығуы неғайбыл. Халық үшін өзге тілде 

сөйлеу қауіпті емес, өзге тілде ойлау қауіпті. Қазақ пен қазақтың, 

әке мен баланың, әріптестердің жұмыста қазақ тілінде сөйлеспеуі 

көңілге қонымсыз-ақ жайт. Бірақ қазақ тілі – тек қазақ халқының 

тілі емес, мемлекеттік тіл – ортақ тіліміз. Қазақстанда тұратын, оны 

отаным деп қабылдайтын, өзін Қазақстанның патриоты деп 

есептейтін азаматтардың тілі. Елбасымыз айтқандай, 

«Қазақстанның болашағы – қазақ тілінде». Ендеше, тілімізді 

ұлтымызды, отбасымызды қадірлегендей қадірлейік! Қазақстанның 

азаматымын деп санайтын әрбір адам мемлекеттік тілді білуі шарт 

деп ойлаймын. Тіл – адамдар арасындағы қарым-қатынастың аса 

маңызды құралы ғана емес, ойлаудың, дүниетанымның, рухани 

мәдениетті жасаудың ұлттық ұжымдық тәрбиесін жинақтаудың, 

сақтаудың құралы. Жас ұрпақты тәрбиелеу, оларға ғылым мен 

білімді үйрету тіл арқылы жүзеге асады. Мемлекеттік тілді оқыта 

отырып, жастардың бойына елдік сана сіңіріліп, мемлекеттік рәміз, 

ұлттық діл, ұлттық болмыс туралы ақпараттар толық берілетіні 

анық. Біздің қазақ халқының тілі өте бай, айтылуға орамды, көркем 

тіл. Тіл ақылдың - өлшемі. Тіл - адамның барлық саналы өмірінің 

құралы: өнер-білімді, мәдениеттілікті, қоғамның белсенді азаматы 



болуды ол тіл арқылы үйренеді. Тіл оның ішінде біздің ана тілі 

еліміздегі халықтардың барлық іс-әрекетінің, қарым-қатынасының 

құралы болуы тиіс, оның мәдениетін жоғары сатыға көтеру 

әрбіріміздің борышымыз. Тіл байлығын игеру – ана тілін 

қадірлейтін, тіл мәдениетінің шыңына қол созатын адамның 

әрекеті. Ана тілін жақсы білу — әркімнің азаматтық борышы, 

қоғамда атқаратын қызметінің тірегі. «Қанша тілді білсең, сонша 

мәдениеттісің, сонша байсың» деген даналық сөз бар. Әрине, 

құптарға боларлық ой, бірақ, өзге тілді білемін деп жүргенде өз 

тілімізден алыстап кетпеуіміз керек. Тәуелсіздіктің негізгі тірегі – 

ұлттың тілі. Тәңірдің адам баласына жасаған сыйы да — тіл. Ол - 

қасиетті де қастерлі. Оның бойында өзекті, жанды өзіне тартып 

тұратын керемет күш бар. Тілде бүкіл тіршілік тұрғандай. Тіл – 

ұлттың аса игілікті әрі оның өзіне тән ажырағысыз белгісі. Тілдің 

тағдыры – баршамыздың қолымызда. Тілін білмейтіндер емес, тілін 

білгісі келмейтіндер - мәңгүрт.Тілдерді дамыту – елдердің 

мемлекеттік саясаттың аса маңызды бағыттарының бірі. Тіліміз 

құрып кетті, құрдымға батып жатыр деп отыра бермей, оның 

маңызы мен мүмкіндіктерін жан-жақты ашып, жұрттың оған деген 

сенімін нығайтуға күш салғанымыз дұрыс. Тілді 

насихаттауда,үйретуде жеке адамдардың, отбасының атқарар 

қызметі мол болуы тиіс. Әрбір отбасында, осындай тілге деген 

жанашырлық болса, тама-тама тамшыдан дария болар дегендей, 

тіліміздің жағдайы әлдеқайда жоғары деңгейге көтерілер деп 

ойлаймын. Елбасымыз айтқандай «Дауға салса алмастай қиған, 

сезімге салса қырандай қалқыған, ойға салса қорғасындай 

балқыған, өмірдің кез келген орайында әрі қару, әрі қалқан болған, 

әрі жас отты да ойнақы ана тілінен артық қазақ үшін бұ дүниеде 

қымбат не бар екен?! Ғасырлар бойы қазақтың ұлт ретіндегі мәдени 

тұтастығына ең негізгі ұйтқысы болған – оның ғажайып тілі». 

Түйін. Тілге деген құрмет – халыққа деген құрмет. Демек әрбір 

қазақстандық мемлекеттік тілді құрмет тұтып білуі тиіс. Тіл 

мәртебесі – ел мерейі. Ана тіліміздің мәртебесін үстем етіп, 

еліміздің мерейін көтерейік. Тілсіз халықтың, елдің өмір сүруі 

мүмкін емес. Әлем таныған ел болу үшін ана тіліміздің жұлдызын 

биіктетуіміз керек. Бұл біздің басты парызымыз. 

 


